
Ma pe no mette a stessa troppo in ûrto

Co-a Teologia (che son com’ægua e fêugo)

In sce questa ben spesso ho taggiôu cûrto,

E gh’ho scartôu a posta e a tempo e lêugo

Quanto me sa de cûria, de cascion

De fratte, de rabbin, d’inquixizion.

Riguardo poi a-i Teologi me pâ,

Che co-i ciù scrupolosi in primmo lêugo,

E poi co-i entusciasti aviö da fâ...

E primma i scrupolosi (mi ghe zêugo)

Me se mostriàn terribilmente avversi,

Perchè il vero ho condito in molli versi.

Lô ammiando ciù a vernixe che l’intaggio,

Pe quarche frase o descrizion geniale

Giudichiàn poco onesto ô mæ travaggio!...

Ma Minerva, se o fondo ô l’è morale,

Pe ûn scherso a-ô canto a non arruffa ô naso

Che i più schivi allettando ha persuaso.

E me fän poi de ciù forse ûn delitto

Che do mæ eroe non agge fæto ûn santo

I entûxiasti, che do so diritto

A-a canonizzazion ciacciaran tanto,

E ô vêuan comme ûn zelante miscionaio

Apostolico infiâ in to calendajo.



48

Per mi no me n’intrigo: ô ne sä degno:

Ma non ho visto tûtti i documenti,

E m’han persuaso fin a ûn çerto segno

E raxoin di entûxiasti e i argomenti;

E lascio che se n'occupe a divota

Penna d'ûn bravo conte e a sacra Ruota.

